
Pirinioetako hartza 

Fernando Biurrun Urriza  (Pirinio Fundazioko kidea) 

Hemengo azken hartz emea, Cannelle, akabatu egin dute ehiztari batzuek, Urdos-en, eta kumea galdu egin da. Beren burua babesteko hil omen zuten ehiztari oraingoz anonimoek. 

Gertatua aztertzeko, kontuan hartu behar dira azken urteotan Pirinioetan hartzaren geroaren inguruan gertatzen ari den guztiaren gakoak. 1995ean, bospasei hartz besterik ez zegoen Pirinioetan.Europako Batasunak abian jarri zuen egitasmo bat, Life izenekoa, hori konpontzeko. Egitasmo hori betetzeko, 1997an bi hartz eme eta ar bat askatu zituen Frantziako Gobernuak Erdialdeko Pirinioetako ipar isurialdean, hirurak Esloveniakoak, hangoek dutelako hemengoekin antzik handiena geneetan. 1998an, beste bi hartz eme askatzekoak ziren gure lurretatik oso gertu, Biarnon. 2000. arte atzeratu zuten... eta 2005eko udaberrian askatuko dituztela esaten ari dira orain. Biarnoko bertako erakundeak hasieratik eskatzen ari dira hartzak askatzeko, baina ustez ehizari loturiko gutxiengo bat ehiztariak? horren kontra egiten ari da, eta horregatik atzeratu da hainbeste.2003. urtean argitaraturiko inkesta baten arabera, Pirinioetako ipar isurialdeko biztanleen %86 hartza bertan izatearen alde daude, hango ondarea delako, eta %58k begi onez ikusten dute hartz emeak askatuz hartz populazioa sendotzea.2003ko udazkenean, Frantziako Estatuan hartzaren gaia lantzen duten talde eta elkarte guztiek manifestu bat izenpetu zuten, Parisko Gobernuari hartz emeak askatzen segitzea eskatzeko. 

Orain dela bi hilabete, argitara eman zuten Cannelle eta bere kume bat ageri ziren argazki bat. Hartz populazioari buruzko datu ona zen hori, eta bazeuden beste datu batzuk ere; 10 urteren buruan, Life egitasmoa abian jarri eta erdialdeko Pirinioetan hartzak askatu zirelako, lehen halako hiru daude orain Pirinioetan: 15 bat hartz. 

Cannelle, mendebaldeko Pirinioetako azken hartz emea, beste bi eme askatzeko atarian akabatu dute, Pirinioetako hartzaren etorkizunari buruzko eztabaida pil-pilean dagoela. Kasualitatea ote da?Bi aukera daude: ehizako istripua izatea, bata, edo aldez aurretik preparaturiko isilpeko lana izatea, bestea. Istripua izan bada, hizpidera ekarri beharko dugu, Kantauri aldean egiten duten bezala, zilegi eta egoki ote den hartzen bizitokietan ehizatzea.Nik neuk, behintzat, txikitatik ehiztari izanik, ez dut auzitan jarriko ehiza. Administrazio publikoak bere eskuaren meneko espezieak zainduko balitu hala nola zaintzen dituzten ehiza barrutiek, bada, orduan askoz ere espezie gutxiago egongo lirateke galzorian. 

Basurdea hartzarekin lehiatzen da. Basurde populazioa kontrolatzeak mesede egiten dio hartzari; orain otsorik ez dagoenez, ehizak egiten du kontrol lan hori, eta, beraz, ehiza beharrezkoa da habitat hori kudeatzeko. Baina hartzak dauden inguruan, gauza bat da modu kontrolatuan, zain egonik eta ondo bereiziz ehizatzea, eta beste bat, arrunt bestelakoa, azken urteotan modari jarraituz Sarajevoko borroketan bezalatsu ibiltzea: mendian lur guztia mugitzea; bizidun guztiak lekuz aldatzea baita paseatzen dabilen jendea ere noranahiko auto indartsu klimatizatuekin; motoak, mira teleskopikoak, gauean argi ikusteko tresnak, walkie-talkieak, sakelako telefonoak eta txakurrak erabiltzea, txakur asko eta asko. Haietako franko galdu eta mendian ibiltzen dira eguna joan eta eguna etorri; Nafarroan eta gainerako Pirinioetan ganaduari egiten zaizkion eraso gehienak haiek eginak izaten dira, baina horretaz hitz egitea ez da komeni, agi danean.Alde aurretik preparaturiko isilpeko lana izan bada, erantzukizuna argitzeko eskatu behar dugu, eta eskatzen dugu. Badugu jakiteko eskubidea: Cannelle hartzari tiro nork egin zion; legez kanpoko ehizaldi horretan ibili ziren sei lagunen izen-abizenak zein diren; Urdosen bizi diren edo, hirian bizi eta lan eginik, igandean ehizan ibiltzeko herrira jotzen duten lotsagabe horietakoak diren. 1981ean, bi ehiztari gipuzkoarrek akabatu zuten beste hartz eme bat Selva de Ozan (Aragoi); «iruindar petoak» ziren 1989an hartz bat hil zuten Gardeko ehiztarietako batzuk, eta bai Zaraitzun eta Erronkarin Camille-ren bila atera ziren batzuk ere... eta diren tokikoak direla, isilkakoak dira, eskopeteroak... gauza guztietarako.Inolaz ere ezin onartu da gutxiengo batek berriz bere nahia inposatzea, mehatxuak erabiltzea eta isiltasunaren legea ezartzea, eta administrazioak beste aldera begiratzea. Oran arte, sekula ez diete jazarri isilkako lan zikin horietan dabiltzanei. Atzera askorik egin gabe ere, oraindik zigorrik gabe dabiltza hartz bat Anson hil zutenak eta beste bat Hechon 1994an, hartz eme bat Borcen 1994an, Melba hartz emea 1998an... 

Gaur egun, hartzak ez dituzte hiltzen abereak babesteko, eta hartzaz hitz egitea gauza askori buruz hitz egitea da. Hartza beste interes batzuen biktima da. Hartzak irauteko, lurraldea kudeatzeko beste eredu mota bat behar da, interes eta azpijoko desarrollistekin zerikusirik ez duena. Ez da kasualitatea, esaterako, Aran ibarrean hartzaren kontrako oposiziorako dirua alkate batek jartzea, alkate horrek bere interes immobiliarioen baitan eta Baqueira-Bereteko eski estazioa handitu nahi duelako; ez da kasualitatea norbaitek milioi bat eskaintzea Camille akabatzearen truke... Horregatik ez ote dituzte inoiz zigortu? 

Nolanahi ere, istripua izan zein ez, Cannelle eta, seguruenik, haren kumea hil eta gero are premiazkoagoa da hartz emeak askatzea mendebaleko Pirinioetan, gurean. Hala erabaki zuen Europako Batasunak; hala bete behar dute dagokien administrazioek, eta hala egiteko eskatzen diogu Nafarroako Gobernuari. Administrazioek egiten ez badute, beharbada esku pribatuek ekarri eta askatu beharko ditu hartz emeak. Izan ere, batera zein bestera, errealitatea hartza bai-ez eztabaida zaharraren gainetik dago: hartza hemen dago eta hemen egongo da, lehen egon zen bezala. Halaxe nahi dute, argi eta garbi eztabaidatu duten tokietan, biztanle gehien-gehienek eta Pirinioetan bizi gabe ere Pirinioak maite ditugunok. 

